
Skýrsla stjórnar fyrir árið 2016

Í stjórn FabEy voru á árinu:

● Sigríður Huld Jónsdóttir VMA formaður
● Benedikt Barðason VMA
● Valgeir Magnússon SÍMEY
● Sigurður Steingrímsson NMI
● Albertína F. Elíasdóttir Akureyrarbær

Að rekstri FabEy standa VMA, SÍMEY, NMI og Akureyrarbær og er rekstur félagsins 
tryggður til 3ja ára. Eyjafjarðasveit hefur jafnframt lýst yfir vilja til að koma að rekstri 
félagsins og smiðjunnar en ekki hefur verið gengið frá formlegum samningi á árinu. 

  
Tilgangur félagsins er að vinna að undirbúningi og stofnun stafrænnar smiðju, FabLab, í 
Eyjafirði. Stefnt var á að hefja rekstur á miðju ári 2016 og reka hana í 3 ár. Það markmið
náðist að mestu á árinu en formleg opnuð varð að bíða ársins 2017.

Starfsemi Fab Lab í Eyjafirði  er rekinn í samræmi við áherslur Fab Charter 
stefnuyfirlýsingu um Fab Lab frá Fab Foundation og tengilið Fab Foundation hér á landi,
Nýsköpunarmiðstöð Íslands. Með rekstri á stafrænni smiðju Fab Lab í Eyjafirði er stefnt 
á að auka þekkingu skólafólks og almennings á persónumiðaðri framleiðslu og 
stafrænum framleiðsluaðferðum. Verkefninu er ætlað að auka áhuga á verk- og 
tækninámi í grunn- og framhaldsskólum, auka almennt tæknilæsi og tæknivitund og efla
hæfni til nýsköpunar í námi og atvinnulífi. Markmið verkefnisins er enn fremur að skapa 
vettvang fyrir nýsköpun og efla samkeppnishæfni fyrirtækja, menntastofnana og 
nemenda.

Á árinu voru haldnir fimm fundir stjórnar þar sem ákveðið var með tækjalista fyrir 
FabLab smiðjuna, rætt umskipulag starfsins, fjármögnun á tækjum, framkvæmdir og í 
maí var gengið frá ráðningu verkefnastjóra FabLab smiðjunnar. Við því starfi tók Jón Þór
Sigurðsson frá 1. ágúst 2016. Stjórnin skipti með sér verkum á milli funda aðallega fyrri 
hluta árs áður en verkefnastjóri var ráðinn. 

Á árinu var unnið að breytingum á húsnæði sem VMA leggur til smiðjunnar. Opnað var á
milli tveggja kennslustofa og sérrými sett upp fyrir stóran fræsara. Framkvæmdum var 
lokið fyrir áramót fyrir utan það að það á eftir að opna á milli FabLab smiðjunnar og inn í
rýmið þar sem stóri fræsarinn er.

Með dyggri aðstoð Norðurorku var hægt að panta og kaupa þau tæki sem smiðjan 
þarfnast en einnig lögðu tækjakaupum lið KEA, SS Byggir, Höldur og Byggiðn – 
stéttarfélag. 
Fjármögnun gekk að mestu leiti upp en enn vantar um 2-3 milljónir til að klára það sem 
smiðjan þarfnast. Það er verkefni næsta árs að ná þeirri fjármögnun. 



Flest tækin voru pöntuð á árinu og afgreidd í gegnum Norðurorku. 

Það sem m.a. var keypt af tækjum voru tveir þrívíddarprentarar, leiserskurðarvél, 
vinylskeri, stór fræsari, 12 tölvur og ýmsir íhlutir fyrir starfsemina. Fyrir átti SÍMEY tvo 
þrívíddarprentara og eina leiserskurðarvél sem höfðu verið notaðir í kennslu og til 
námsskeiðhalds í VMA í tvö ár. Þessi tæki eru nú hluti af FabLab smiðjunni. 

Verkefnastjóri kynnti sér starfsemi annarra FabLab smiðja á Íslandi og fór í kynnisferðir 
til smiðjanna í Vestmannaeyjum, á Sauðárkróki, Ísafirði og Reykjavík. FabLab 
Eyjafjörður er hluti af FabLab Ísland og hefur verkefnastjóri fengið mikinn stuðning frá 
öðrum FabLab smiðjum um allt land. Er samstarfið afar mikilvægt fyrir alla aðila sem 
koma að FabLab smiðjum hér á landi og styrkir starfsemina og miðlun þekkingar.  

Skipulag á námskeiðum var unnið í samráði við SÍMEY og fyrsta námskeiðið fór af stað 
í desember fyrir þá sem höfðu einhverja þekkingu á FabLab og þá aðallega kennarar.  

Kynningastarf er mikilvægur hluti af starfi smiðjunnar og hefur stjórnin unnið að því 
ásamt þeim stofnunum sem koma að rekstri FabEy og smiðjunnar. Mikilvægt er að festa
starfið strax í sessi innan menntastofnanna hvort sem það er á grunnskólastigi, 
framhaldsskólastigi eða á háskólastigi. Námskeiðshald er stór liður í því. 

Þetta fyrsta ár í starfsemi smiðjunnar lofar góðu til framtíðar. Smiðjunni hefur verið 
sýndur mikill áhugi á meðal skólafólks, kennara og nemenda en einnig á meðal aðila í 
atvinnulífinu og á meðal almennings. Næg verkefni eru framundan fyrir stjórnina sem 
felast m.a. í því að styðja við verkefnastjóra og þau verkefni sem unnin eru í smiðjunni. 
Jafnframt þarf stjórnin að klára fjármögnun vegna tækjabúnaðar. Þá er það hlutverk 
stjórnar og aðila sem koma að rekstrinum að halda merkjum FabLab í Eyjafirði á lofti.

Að lokum vil ég þakka afar ánægjulegt og gott samstarf við stjórnina og færi um leið 
þakkir til Jóns Þórs verkefnastjóra fyrir hans góða starf við að móta starfsemina og 
koma smiðjunni í það form sem hún er komin í. Þá ber að þakka allan þann áhuga og 
stuðning sem fyrirtæki og félög á svæðinu hafa sýnt smiðjunni og af öllum öðrum 
ólöstuðum þá ber að þakka sérstaklega Norðurorku fyrir þeirra mikilvæga framlag til 
tækjakaupa og stuðning við verkefnið. 

Flutt á ársfundi FabEy haldinn í Verkmenntaskólanum á Akureyri 12. maí 2017
Sigríður Huld Jónsdóttir
Formaður stjórnar


